2024 йил 30 августдаги
жума тезисига илова
Ҳурматли жамоат! Аллоҳ таоло бандаларига беҳисоб неъматлар ато қилган. Уларни санаб адоғига етиш қийин. Бу ҳақда Қуръони каримда шундай дейилади:

وَإِنْ تَعُدُّوا نِعْمَةَ اللَّهِ لَا تُحْصُوهَا إِنَّ اللَّهَ لَغَفُورٌ رَحِيمٌ [image: image1.png]



яъни: “Агар Аллоҳнинг неъмат(лар)ини санасангиз, саноғига ета олмайсиз. Ҳақиқатан, Аллоҳ кечиримли ва раҳмлидир” (“Наҳл” сураси 18-оят).

Неъматлар ичида ҳуррият, ўз эркининг ўзида бўлиши, ўзгага қарам бўлмаслик ҳам катта бахтдир. Аслида, инсон озод ва ҳур туғилади. Лекин ўзининг камчилиги ёки бошқаларнинг зулми сабабли ўзгалар қўл остида қолиши мумкин. 
Марказий Осиё, жумладан ватанимиз ҳам 100 йилдан кўпроқ шўролар зулми остида қолиб кетди. Жуда кўп моддий ва маънавий талофат кўрди, асл ватанпарвар, етук фарзандларидан ажралди, халқи қирғинларни бошидан кечирди, тарихи атайлаб ёмонлаб, қоралаб кўрсатилди. 
Кейинчалик ҳам бутун юртдан хом ашё базаси сифатида фойдаланилди, пахта режасини бажариш учун қўриқ ерлар нотўғри ўзлаштирилди. 
Натижада, Ўрта Осиёдаги энг катта кўл – Орол денгизи қуриди.
Мана шундай ҳар тарафдан инқироз ёқасига келган юртга Аллоҳ таолонинг марҳамати, сўнгра фидокор фарзандларининг саъй-ҳаракатлари билан мустақиллик неъмати етди. У осонгина қўлга киритилгандек кўринса-да, аслида, узоқ йиллар давомида кўплаб ватандошларимиз қурбон бўлган, ҳурриятга ҳисса қўшган эдилар.
Аллоҳга ҳамдлар бўлсинки, истиқлол шарофати билан юртимизда кенг кўламли бунёдкорлик ишлари амалга оширилмоқда. Шаҳар ва қишлоқлардаги ўзгаришларни кўриб кўз қувнайди, дил яйрайди. Кундан кунга янги-янги бино ва иншоотлар, корхоналар, йўл ва кўприклар барпо этилмоқда.
Мамлакатимиз мустақиллигининг 33 йиллиги арафасида муҳим лойиҳалар, таълим ва тиббиёт масканлари фойдаланишга топширилмоқда. Биргина мисол: куни кеча пойтахтимизда муҳтарам Президентимизнинг ташаббус ва алоҳида эътиборлари туфайли бунёд этилган Республика онкология ва радиология янги мажмуаси ишга туширилди.

Онкологик шифохоналар учун қўшимча 22 та нур терапияси ускунаси олиб келинди. Кимё терапияси воситаларига ажратилаётган маблағ 11 баробар оширилиб, 13 миллион долларга етди.

Тошкент тиббиёт академияси ёнидаги 5 гектардан зиёд майдонда замонавий шифохона барпо этилди. Янги мажмуа 9 та иншоотдан иборат бўлиб, асосий бинолар 8 қаватли. 

Янги марказда 650 та стационар ва 80 та кундузги ўринлар ташкил этилди. Шунингдек, бир кунда 500 нафар бемор амбулатор шароитда даволаниши мумкин. Бу лойиҳага 1,2 триллион сўм ажратиб, "нолдан" қурилди. Барча онкология шифохоналарини жиҳозлашга 80 миллион доллар йўналтирилди. 
Бундай замонавий техникаларни ишлатиш учун юзга яқин мутахассис 8 та хорижий давлатда малака ошириб қайтди. 

Ҳурматли жамоат! Халқимиз ўз эркига эга бўлган, мустақил давлат сифатида иш кўраётган бу кунлар учун жон фидо қилган аждодларимиз ҳақларига дуо қилиш биз авлодларнинг бурчидир. Хусусан, маърифатпарвар боболаримиз ҳамда улар каби ҳуррият учун жонларини гаровга қўйиб ҳаракат қилган узоқ ва яқин ўтмишдаги ватандошларимизни дуоларда эслаймиз. 
Аллоҳ таоло бизларга аждодларимиз орзу қилган ҳаётни насиб қилган экан, энди бизлар уни мустаҳкам тутиб, шукрини адо этишимиз лозим. Зеро, неъматни зикр қилиш ҳам шукрдир. Аллоҳ таоло Пайғамбаримизга:
وَأَمَّا بِنِعْمَةِ رَبِّكَ فَحَدِّثْ [image: image2.png]



“Раббингизнинг (Сизга ато этган барча) неъмати ҳақида эса (одамларга) сўзланг!”, деб хитоб қилган (“Зуҳо” сураси 11-оят).
Ҳурматли жамоа, суҳбатимизни ўтган аждодларимиз ҳаққига дуо қилиш билан якунлаймиз: 
Ё Аллоҳ, ё Роҳман, ё Раҳим, ё Зал жалали вал икром! Биздан аввал ўтган барча мўмин мусулмонларни мағфират қилгин! Хусусан, ватанимиз ҳуррияти ва бугунги фаровон ҳаётимиз учун жон фидо қилган ота-боболаримизнинг ажрини кўпайтириб бергин, уларнинг руҳини шод қилгин. 
Улардан кейин қолган авлодларга ғайрату шижоат, илму ҳикмат ато қил, улуғ аждодларга муносиб авлодлар бўлишни бизга насиб айла.
Мустақиллигимизни доимий қилгин, халқимиз ҳаётини фаровон, юртимизни обод қилгин. Ҳаммамизни икки дунёда саодатли айла!
Юртимиз тинчлиги, фаровонлиги, бунёдкорликлар учун сабабчи бўлиб турган ишбошиларимизни, хусусан, муҳтарам Юртбошимизни Ўз паноҳингда асра.
Омин!
